
Mjedenica 34, 71000 Sarajevo, edus.bih@gmail.com, tel. 0603358141, www.edusbih.org
OBAVIJEST ZA MEDIJE

Sarajevo, 31.3.2016.

OBILJEŽAVANJE SVJETSKOG DANA AUTIZMA
Povodom  2. aprila- Svjetskog dana autizma (o autizmu kao razvojnom poremećaju u prilogu), EDUS-Edukacija za sve organizuje program obilježavanja (u prilogu) u kojem glavno mjesto zauzima akcija "Light It Up Blue" (video najava u prilogu), u okviru koje će tog datuma u večernjim satima u znak  podrške osobama s autizmom plavom svjetlošću biti osvijetljeni mostarski Stari most, Plivski vodopad u Jajcu, sarajevska Vijećnica i Narodno pozorište. 
Centralna svečanost "Svjetlo za autizam", povodom Dana autizma i akcije "Light It Up Blue" biće održana u Vijećnici, u subotu, 2. aprila u 19h. Tom prilikom će biti održan koncert Gudačkog orkestra Muzičke akademije u Sarajevu pod rukovodstvom violončelistkinje Belme Alić. Gosti koncerta će biti sopranistice Narodnog pozorišta u Sarajevu Melisa Hajrulahović- Tomić i Aida Čorbadžić, baletski duo Iman Fagin i Til Čmančanin i lautistica Hana Alivodić. Osim koncerta, za ovu priliku pripremljena je i izložba postera  i plakata nastalih u toku pet godina EDUS-ovih aktivnosti,  prilikom organizacije ranijih medijskih kampanja, izložbi i koncerata. Autor fotografija za postere je Dženat Dreković, autor crteža Haris Lindsay, učenik EDUS-Mjedenica programa, a dizajnirali su ih Velija Hasanbegović, Adis Lukač i Nirvan Pištoljević. Prisutnima će biti dostupne brošure koje je EDUS napravio sa organizacijom Autism Speaks, za roditelje djece do pet godina starosti, sa pokazateljima tipičnog razvoja.  
Počasni gosti ovog događaja su djeca s autizmom i njihove porodice, event je otvorenog tipa, ulaz besplatan i dobrodošli su svi građani koji žele pokazati podršku, zajednički uživati u umjetnosti i družiti se!

Nakon koncerta i izložbe, upriličeno je fotografisanje posjetilaca na mostu ispred tada već potpuno plave Vijećnice, te druženje djece i porodica uz kolače koje će roditelji donijeti i svijetleće balone za djecu. U Mostaru i Jajcu će također prilikom paljenja svjetla biti upriličeno fotografisanje i okupljanje aktivista i građana koji su pomogli akciju "Light It Up Blue", te snimanje dronom. 
Dan prije toga, Cinema City Sarajevo djeci i edukatorima iz EDUS-Mjedenica programa poklanja projekciju crtanog filma. 

Obilježavanje Svjetskog dana autizma 2016. u BiH, u organizaciji EDUS-a, omogućili su Vlada Švicarske Konfederacije, Ambasada Australije za BiH, Centar za mir i multietničku saradnju Mostar, Grad Sarajevo, Općine Jajce, Stari Grad Sarajevo, Novi Grad Sarajevo, Milkos, Uniqa i TV1.

EDUS-Edukacija za sve od 2010. aktivno radi na unaprijeđenju obrazovanja i podrške djeci sa i bez poteškoća u razvoju, prije svega za djecu sa težim razvojnim poremećajima kao što su autizam i autistični spektar, intelektualne teškoće, Downov sindrom, emocionalni i bihevioralni poremećaji i kombinovane smetnje. EDUS omogućava djeci uključenoj u svoje programe da razviju puni potencijal, roditeljima da nauče kako i sami da rade s djetetom,  a stručnjacima da kroz direktan rad s djecom ovladaju naprednom naučnom metodologijom preuzetoj sa vodećeg univerziteta u svijetu u ovoj oblasti- Univerziteta Columbia u Njujorku. Dosad je kroz EDUS-ov program prošlo više stotina djece, iz BiH te zemalja regiona i svijeta, a njih čak 29 uspješno uključeno u redovno školovanje.  EDUS je začetnik servisa rane intervencije u našoj zemlji i regionu, autor validiranih instrumenata za procjenu razvoja i izradu individualnih razvojnih programa za djecu, te organizator brojnih akcija i  kulturnih aktivnosti kojim se javnosti podiže svjesnost o autizmu i drugim razvojnim poremećajima.

